
Inatsisartut Suleriaasianni § 33 naapertorlugu aalajangiiffigisassatut siunnersuut imaattoq matu-

muuna saqqummiuppara:  

 

Pinartumik napparsimasoqartillugu ilaqutaasut Københavnimi kalaallit peqqissartut najuga-

qarfianni ineqartinneqartillugit ineqarnermut aningaasartuutit 2016 aallarnerfigalugu pisor-

tanit akilerneqartalernissaat sulissutigeqqullugu Naalakkersuisut peqquneqarnissaannik 

Inatsisartut aalajangiiffigisassaattut siunnersuut.  
(Inatsisartunut ilaasortaq Mimi Karlsen, Inuit Ataqatigiit)  

 

Inatsisit attuumassuteqartut allanngortinneqarnissaannut siunnersuummik UPA 2016-imut 

Naalakkersuisut suliniuteqaqqullugit peqquneqarnissaat pillugu Inatsisartut aalajangiiffigi-

sassaattut siunnersuut, taamaaliornikkut inoqutigiit 400.000 kr.-t ataallugit isertitallit nap-

parsimasut angerlarsimaffianni nerisaqarnermut ineqarnermullu akiliuteqartarunnaarsin-

naaqqullugit.  
(Inatsisartunut ilaasortaq Anthon Frederiksen, Partii Naleraq) 

  

Inatsisartuni ilaasortat Anthon Frederiksen Partii Naleraq aamma Mimi Karlsen Inuit Ataqatigiit 

siunnersuutaat ataatsimoortillugit imatut Siumumiit oqaaseqarfigissuagut. 

  

Siullermik Siumumiik siunnersuutinut tunngavimmikkut assingiitunut marlunnut qujarusuppungut 

siunnersuuteqartullu qutsavigalugit. 

  

Paasivara siusinnerusukkut siunnersuutigineqartoq maani inersuarmi eqqartorneqartarsimasoq, 

ajoraluartumilli annertunerusumik inunnut pineqartunut naammaginartumik aaqqiissuteqarto-

qartarsimanani. 

  

Siunnersuuteqartut tamarmik nappaassuarmik Kræftimik eqqugaanermi Danmarkimut katsor-

sartikkiartortariaqalernermi qanigisami pisariaqartitsilluinnartanerup pisariaqassuisia erseqqis-

sarpaat. Tamanna ilumoorluinnarmat oqaatigisariaqarpoq. Amerlaqaagummi annerusumik minneru-

sumilluunniit, toqqaannartumik toqqaannanngikkaluamilluunniit tamatuminnga eqqorneqartartu-

gut.  

  

Peqqissutsimut naalakkersuisup akissuteqaataanut tunngatillugu oqaatigerusuppara Siumumiit 

nuannaarutigigatsigu nappaatinik assigiinngitsunik katsorsartinnissamut utaqqisut ikilisinneqar-

nissaannut pingaartitsillutik suliniuteqarnertik eqqaammagu. 

  

Kisiannili akissuteqaammi aamma atuarneqarsinnaasumi oqaatigineqartoq ukioq 2012-mi nappar-

simasut 4.500-t missaat sumiiffimminniit aallarlutik suliaritikkiartortarsimanerannik takutitsisoq 

siunnersuutaasup imaanut naapertuutinngittut. Uanimi pineqartut tassaapput qanimanartorsiortut 

pisariaqartitsinerpaasartut qaniginerpaasaannik ilaqarnerminni najugaqarnermullu akiliunneqar-

tarnissaat. Siumumiit oqaatigerusupparput nappaammik pinartumik katsorsartilluni qanigisamik 

najorteqarneq tassaammat nakorsartinnermi “nakorsaatit” pitsaanerpaartaasa ilaat. 



 

 

  

Siumumiit ilisimavarput Kommuuninit sapinngisartik malillugu ikiuuttoqatartoq, aammali ajora-

luartumik aningaasaqassuseq malillugu assigiinngissinnaasumik periuseqarfiginnittoqartartoq. 

  

Siunnersuutigineqartunut tunngatillugu aqqusaartakkagut imaannaanngittuusut Siumumiit nalu-

nngeqaagut. Ajoraluaqisumik tamatta attorneqaatigisatsinnik naammattuugaqartarpugut. Tassa Dan-

markimut katsorsartikkiartortut ilaat peqqinnissaqarfimmiik akiliunneqarnikut "takoqqinngittoor-

sinnaasaratsigit". 

 

Paasivarput Sulinermik Inuussutissarsiuteqartut Kattuffiat (SIK) ilaasortatik sinnerlugit suliffeqar-

finnut isumaqatiginninniarnerminni arlalinnut ajunngilluinnartumik angusaqarfiusumik pineqar-

tumut tunngasumik isumaqatigiissuteqareersimasut. Taamaammat Sulinermik Inuussutissarsiu-

teqartut Kattuffiata angusai alakkaamallugit oqaluuserisatta suliareqqinneqarnissaani suliaqartoqas-

sasoq Siumumiit kaammattuutigissuarput.  

 

Siunnersuuteqartut marluk siunnersuutaat aallaavigalugit Siumumiit oqaatigerusupparput inuia-

qatigiit ataatsimut tamaasa isigalugit isummersoqatigiinnissaq pitsaasumillu aaqqiissuteqarnissaq 

siunertaralugu pimoorulluinnarlugulu oqalliseqataassagatta. 

   

Taamaammat siunnersuutigineqartut Ilaqutariinnermut Peqqissutsimullu Ataatsimiititaliamut 

nalilersorneqarnissaat siunertaralugu ingerlatinneqassasut Siumumiit inassutigaarput. 

 

 

Jess Svane 

Siumut 

  

  

  

  

  

 

 


